
BO‘LAJAK LOGOPEDLARNI 
OG‘IR NUTQ NUQSONLI 
BOLALAR BILAN ISHLASHGA 
TAYYORLASHNING 
INTEGRATIV METODIKASI
Achilova Sevara Djasirkulovna
“Maxsus pedagogika” kafedra p.f.f.d (PhD), dotsent
Chirchiq davlat pedagogika universiteti

Annotatsiya: Ushbu maqolada og‘ir nutq nuqsonli bolalar bilan ishlashga yo‘naltirilgan bo‘lajak logopedlarni tayyorlash-
ning integrativ metodikasi ilmiy-nazariy va amaliy jihatdan tahlil qilinadi. Maqolada og‘ir nutq nuqsonlari haqida umumiy 
ma’lumotlar, ularni ilmiy va amaliy jihatdan o‘zlashtirishning mazmuni yoritilgan. Shuningdek, og‘ir nutq nuqsonlari 
bo‘yicha nazariy-amaliy bilim, ko‘nikma va malakalarni chuqur o‘zlashtirishda mustaqil ta’limning o‘rni hamda zamonaviy 
pedagogik texnologiyalarning ahamiyati ochib berilgan.

Kalit so‘zlar: dizartriya, rinolaliya, duduqlanish, integrativ metodika, logopedik ta’lim, og‘ir nutq nuqsonli bolalar, profes-
sional kompetentlik, klinik amaliyot, differensial diagnostika, korreksion pedagogika, ko‘p tarmoqli yondashuv, refleksiv 
tahlil, o‘quv modellashtirish.
Abstract: This article analyzes an integrative methodology for training future speech therapists to work with children with 
severe speech impairments from scientific, theoretical, and practical perspectives. The paper provides general informa-
tion on severe speech impairments and outlines the content of their acquisition by future speech therapists within the 
educational process from both scientific and practical viewpoints. It also examines the role of independent learning and 
the importance of modern pedagogical technologies in the in-depth development of theoretical and practical knowledge, 
skills, and competencies in the field of severe speech impairments.

Key words: dysarthria, rhinolalia, stuttering, integrative methodology, speech therapy education, children with severe 
speech impairments, professional competence, clinical practice, differential diagnosis, correctional pedagogy, interdisci-
plinary approach, reflective analysis, educational modeling.
Аннотация: В данной статье анализируется интегративная методика подготовки будущих логопедов к работе с 
детьми с тяжелыми нарушениями речи с научно-теоретической и практической точек зрения. В статье представ-
лены общие сведения о тяжелых нарушениях речи, а также раскрыто содержание их освоения будущими лого-
педами в учебном процессе с научной и практической позиций. Кроме того, освещается роль самостоятельного 
обучения и значение современных педагогических технологий в углубленном освоении теоретических и практи-
ческих знаний, умений и навыков в области тяжелых нарушений речи.

Ключевые слова: дизартрия, ринолалия, заикание, интегративная методика, логопедическое образование, дети 
с тяжелыми нарушениями речи, профессиональная компетентность, клиническая практика, дифференциальная 
диагностика, коррекционная педагогика, междисциплинарный подход, рефлексивный анализ, образовательное 
моделирование.

KIRISH
Zamonaviy jamiyatda inklyuziv ta’lim va reabilitatsiya tizimlarining rivojlanishi og‘ir nutq nuqsonli bolalar

ning ijtimoiy moslashuvi va sifatli ta’lim olish imkoniyatlarini kengaytirishga xizmat qilmoqda. Shu bilan birga, 
og‘ir darajadagi nutq nuqsonlari (masalan, dizartriya nutq nuqsoni, rinolaliya nutq nuqsoni, duduqlanish nutq 
nuqsoni) ko‘p hollarda neyropsixologik, tibbiy, pedagogik va ijtimoiy omillarning o‘zaro ta’siri natijasida yuzaga 
keladi. Bunday murakkab klinik holatlarda mutahassisning faqatgina nutq apparati bilan ishlash ko‘nikmalari 
yetarli emas, balki u neyrofiziologik jarayonlarni tushunishi, psixologik-pedagogik diagnostika vositalaridan 
foydalana olishi, farzand va oila bilan ishlash strategiyalarini egallashi, shuningdek, nevrolog, psixolog, defek-
tolog va reabilitologlar bilan hamkorlikda ishlash madaniyatiga ega bo‘lishi talab etiladi.

Oliy pedagogik ta’lim tizimida bo‘lajak logopedlarni tayyorlash jarayoni an’anaviy ravishda fanlararo 
aloqalarning yetarli darajada uyushmasligi, klinik amaliyotning cheklanganligi va zamonaviy texnologik vosi-
talarning o‘quv jarayoniga sekin kirib kelishi bilan tavsiflanadi. Natijada, bitiruvchi talabalar amaliy ishga kirish-
ganda og‘ir nuqsonli bolalar bilan ishlashda ayniqsa, dizartriya nutq nuqsoni, rinolaliya nutq nuqsoni, duduqla-

nish nutq nuqsonlarni differensial diagnostikada xatoliklarga yo‘l qo‘yishi, individual dasturlarni ilmiy asoslashda 
qiyinchilikka uchrashi va ko‘p tarmoqli jamoada o‘zaro hamkorlikni samarali tashkil eta olmasligi kuzatilmoqda. 
Ushbu muammoni hal etish uchun ta’lim jarayoniga integrativ metodikani joriy etish dolzarb ilmiy-amaliy vazifa 
sifatida namoyon bo‘lmoqda.

MAVZUGA OID ADABIYOTLAR SHARHI
Logopediya va defektologiya sohasidagi xalqaro va milliy tadqiqotlar shuni ko‘rsatadiki, og‘ir nutq nuqsonli 

bolalar bilan ishlash mutahassisdan keng ko‘lamli bilim, amaliy ko‘nikma va psixologik barqarorlikni talab qiladi.
L.S. Vigotskiyning nuqsonli rivojlanishning ijtimoiy-madaniy nazariyasi, A.R.Luriyaning neyropsixologik 

tadqiqotlari, R.Ye.Levina va G.A.Kashening logopedik klassifikatsiya tizimlari zamonaviy korreksion-peda-
gogikaning nazariy poydevorini tashkil etadi.

Ularning ishlarida nutq nuqsonining etiologiyasi, patogenezi va kompensator mexanizmlari yoritilgan bo‘lib, 
bu logopedik tashxis va korreksion strategiyalarni ilmiy asoslashda muhim ahamiyatga ega.

TADQIQOT METODOLOGIYASI
Zamonaviy xorij tadqiqotlari logopedik ta’limda ko‘p tarmoqli integratsiyaning zarurligini ta’kidlaydi. Bu 

yo‘nalishda evidence-based practice (dalilga asoslangan amaliyot), interprofessional education (kasblararo 
ta’lim) va clinical simulation (klinik simulyatsiya) tushunchalari keng qo‘llanilmoqda. Tahlillar ko‘rsatishicha, 
integrativ o‘quv modellari talabalarning diagnostika aniqligini 32-45 foizga, korreksion dasturlarning samara-
dorligini esa 28-38 foizga oshiradi.

O‘zbekiston va Markaziy Osiyo mintaqasidagi ilmiy manbalarda logopedik ta’limni modernizatsiyalash 
masalalari so‘nggi yillarda faol muhokama qilinmoqda. Biroq, og‘ir nutq nuqsonli bolalar bilan ishlashga yo‘nal-
tirilgan aniq integrativ metodikaning ilmiy asoslangan, o‘lchanadigan va takrorlanishi mumkin bo‘lgan modeli 
hozirgacha tizimli shaklda ishlab chiqilmagan. Ko‘p hollarda ta’lim jarayoni fanlar bo‘yicha ajratilgan, klinik 
amaliyot nazariy bilimlar bilan yetarli uyg‘unlashmagan, raqamli diagnostik va korreksion vositalar esa o‘quv 
rejalariga sekin kiritilmoqda. Bu esa bo‘lajak mutahassislarning professional tayyorgarligida “bilim-amaliyot” 
bo‘shlig‘ini vujudga keltirmoqda.

Shuning uchun integrativ metodikaning yaratilishi nafaqat nazariy ehtiyoj, balki amaliy zarurat hisobla-
nadi. Ushbu metodika fanlararo aloqalarni kuchaytirish, klinik fikrlash madaniyatini shakllantirish, zamonaviy 
texnologik vositalarni pedagogik jarayonga organik integratsiyalash va talabaning kasbiy identikligini mustah-
kamlash orqali logopedik ta’lim sifatini yangi bosqichga ko‘tarishga xizmat qiladi.

Integrativ metodika tushunchasi pedagogika va psixologiyada tizimlilik, o‘zaro bog‘liqlik va sinergetik ta’sir 
tamoyillariga asoslanadi. Ushbu metodikaning nazariy model ikki asosiy blokdan tashkil topgan: kontent-inte-
gratsiya va protsessual-integratsiya.

Kontent-integratsiya defektologiya, nevrologiya, psixologiya, pedagogika, axborot texnologiyalari va 
reabilitatsiya fanlarining mazmuniy elementlarini yagona o‘quv moduliga biriktirishni nazarda tutadi. Masalan, 
og‘ir nutq nuqsoni bo‘lgan dizartriya nutq nuqsoni bilan ishlash modulida talaba nafaqat nutq apparati anatomi-
yasi va artikulyatsion gimnastikani o‘rganadi, balki neyrofiziologik mexanizmlar, propriotseptiv sensor integrat-
siya, psixomotor rivojlanish darajasi, oilaviy muhit ta’siri va zamonaviy neyrostimulyatsion ta’sirning ahamiyatini 
ham o‘zlashtiradi. Bu esa mutahassisning diagnostika va korreksion-pedagogik kompleks yondashuv bilan 
ishlab chiqish imkonini beradi.

Protsessual-integratsiya esa o‘quv jarayonining tashkiliy-pedagogik jihatlarini o‘z ichiga oladi. Unda 
ma’ruza mashg‘ulotlar, amaliyot, klinik kuzatuv, simulyatsion trening, keys-tahlil, refleksiv seminarlar va ko‘p 
tarmoqli amaliy kengashlar o‘zaro uyg‘unlashtiriladi. Protsessual integratsiyaning asosiy tamoyillari quyidagi-
lardir:

1.	 Bosqichma-bosqichlik (nazariy bilim → amaliy ko‘nikma → klinik amaliyot → mustaqil ta’lim → refleksiv 
tahlil).

2.	 Kontekstuallik (o‘quv vazifalari real klinik vaziyatlarga moslashtiriladi).

3.	 Iterativlik (xatolarni tahlil qilish, to‘g‘rilash va yangi strategiya ishlab chiqish davriy takrorlanadi).

4.	 Kasblararo hamkorlik (logoped, psixolog, nevrolog, reabilitolog va o‘qituvchi o‘rtasidagi o‘zaro aloqa model-
lashtiriladi).

Integrativ metodikaning nazariy asosida kompetentlikka yo‘naltirilgan ta’lim turtki beradi. Kompetentlikka 
yo‘naltirilgan ta’lim talabadan nafaqat bilim olishni, balki uni real vaziyatda qo‘llashni, samaradorlikni baho
lashni va o‘z faoliyatini izchil takomillashtirishni talab qiladi. Ekosistemaviy yondashuv esa bolani, oilani, ta’lim 

muhitini va jamiyatni yagona reabilitatsiya tizimi sifatida qarashni, logopedni esa shu tizimning faol koordinatori 
sifatida tayyorlashni nazarda tutadi.Ushbu nazariy blok integrativ metodikaning ilmiy asosini tashkil etib, uning 
amaliy modelga aylanishi uchun konseptual poydevor hisoblanadi.

TAHLIL VA NATIJALAR
Integrativ metodikaning amaliy model ikki o‘lchamli tizim sifatida ishlab chiqilgan: vertikal o‘lcham 

(bosqichlar va mazmun) va gorizontal o‘lcham (fanlararo integratsiya va hamkorlik mexanizmlari). Model 5 ta 
asosiy modulni o‘z ichiga oladi:

1.	 Neyro-logopedik asoslar moduli. Bu modulda talabalar nutqning fiziologik va patologik mexanizmlari, 
markaziy nerv tizimining nutq jarayonlariga ta’siri, neyroplastiklik tamoyillari va og‘ir nutq nuqsonlarining 
etiopatogenezi o‘rganiladi. Amaliy qismida EEG, MRT ma’lumotlarini talqin qilish asoslari, neyrokorreksion 
qurilmalar bilan ishlash ko‘nikmalari va sensor integratsiya mashqlari o‘zlashtiriladi.

2.	 Differensial diagnostika moduli. Bu bo‘limda talabalar nutq nuqsonlarini turlari, darajalari va qo‘shimcha 
buzilishlar bilan ajratib olish algoritmlarini o‘rganadi. Standartizatsiyalang‘ testlar, klinik kuzatuv protokol-
lari, video-tahlil va oilaviy intervyu usullari qo‘llaniladi. Maqsad: xato tashxis qo‘yish ehtimolini kamaytirish 
va individual dasturni ilmiy asoslash.

3.	 Korreksion-reabilitatsion texnologiyalar moduli. Bu modulda og‘ir nutq nuqsonli bolalar bilan ishlash-
ning zamonaviy usullari (augmentativ va alternativ kommunikatsiya, neyrolingvistik dasturlar, multisensorli 
korreksion o‘yinlar, oilaviy markazlashgan intervensiya) o‘rgatiladi. Talabalar simulyatsion vaziyatlarda 
dastur tuzish, bosqichma-bosqich amalga oshirish va natijalarni kuzatish ko‘nikmalarini egallaydi.

4.	 Kasblararo hamkorlik va kommunikatsiya moduli. Logopedning faoliyati faqatgina nutq apparati bilan 
cheklanmaydi. Bu modulda psixolog, nevrolog, defektolog, reabilitolog va o‘qituvchilar bilan o‘zaro aloqa, 
ko‘p tarmoqli kengash o‘tkazish, hujjatlashtirish, etik tamoyillar va oila bilan ishlash madaniyati shakllan-
tiriladi. Keys-tahlil va rol o‘ynash usullari orqali talabalar real vaziyatlarda hamkorlik qilish tajribasini ort
tiradi.

5.	 Refleksiv tahlil va professional rivojlanish moduli. Bu modul talabaning o‘z faoliyatini tahlil qilish, 
xatolarni aniqlash, ilmiy adabiyotlar bilan ishlash, tadqiqot savollarini shakllantirish va kasbiy identiklikni 
mustahkamlashga qaratilgan. Portfolio tuzish, tadqiqot loyihalarini amalga oshirish, ilmiy maqola yozish 
asoslari va kasbiy etika masalalari muhokama qilinadi.
Har bir modul nazariy blok, amaliy mashg‘ulotlar, klinik kuzatuv, stimulyatsion vazifa va refleksiv tahlil 

elementlarini o‘z ichiga oladi. O‘quv jarayonida raqamli platformalar (virtual klinik vaziyatlar, AI-assistentli diag-
nostika simulyatorlari, video-tahlil arxivlari) keng qo‘llaniladi. Bu esa talabalarga xavfsiz muhitda xato qilish, 
tahlil qilish va takrorlash imkonini beradi.

Modullararo integratsiya gorizontal o‘quv rejalashtirish orqali amalga oshiriladi. Masalan, “Dizartriya nutq 
nuqsoni” mavzusi bir vaqtning o‘zida nevrologiya, psixologiya, logopediya va raqamli texnologiyalar fanlari 
doirasida o‘rganiladi, talaba esa yagona keys bo‘yicha kompleks yechim ishlab chiqadi.

Amaliy takliflar:

1.	 Oliy ta’lim muassasalarida logopediya yo‘nalishi o‘quv rejalariga integrativ modullarni kiritish, fanlararo 
integratsiyani gorizontal rejalashtirish orqali amalga oshirish.

2.	 Klinik amaliyot bazalarini kengaytirish, nevrologik, psixologik va reabilitatsion markazlar bilan doimiy 
hamkorlik o‘rnatish.

3.	 O‘qituvchilarning malakasini oshirish uchun integrativ pedagogika, klinik simulyatsiya va raqamli texnologi-
yalar bo‘yicha treninglar tashkil etish.

4.	 Integrativ metodikaning samaradorligini muntazam monitoring qilish, portfolio tizimi va tashqi baholash 
mexanizmlarini takomillashtirish.

5.	 Kelgusi tadqiqotlarda integrativ metodikaning uzoq muddatli ta’siri, bolalarning nutq rivojlanish dinamikasi 
va oilaviy moslashuv ko‘rsatkichlariga ta’siri o‘rganilishi maqsadga muvofiq.

XULOSA VA TAKLIFLAR
Xulosa qilib aytganda, integrativ metodika logopedik ta’limni zamonaviy talablarga moslashtirish, og‘ir nutq 

nuqsonli bolalarga sifatli yordam ko‘rsatish va mutahassislarning professional o‘sishini ta’minlash uchun ilmiy 
asoslangan, amaliy jihatdan samarali va kelgusida keng qo‘llanilishi mumkin bo‘lgan pedagogik modeldir.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

